
Minnisblað - íþróttaskólinn 

Í desember 2023 var undirritaður nýr samningur á milli Héraðssambands Vestfirðinga (HSV) 
og Ísafjarðarbæjar. Þegar hann tók gildi færðist íþróttaskólinn yfir til Ísafjarðarbæjar eftir að 
hafa verið starfræktur af HSV síðan 2011. Íþróttaskólinn er fyrir börn í 1.-4. bekk í 
grunnskólum Ísafjarðarbæjar og leggur hann áherslu á grunnþjálfun barna ásamt þjálfun í 
flestum íþróttagreinum sem eru í boði hjá aðildarfélögum HSV. Yfirþjálfari sér um 
skipulagningu skólans í samvinnu við þjálfara hjá aðildarfélögum HSV.

Þegar HSV kom  íþróttaskólanum á árið 2011 var markmiðið með honum eftirfarandi:
- Að skólinn væri í samfellu við skóladag nemenda
- Boðið yrði upp á fjölbreytt starf fyrir nemendur
- Lagður metnaður í að hafa menntaða/reynda þjálfara við störf skólans
- Leggja áherslu á að kostnaður vegna þátttöku fæli ekki iðkendur frá

Staðan í dag

Enn í dag eru sömu markmið frá 2011 höfð að leiðarljósi þegar kemur að íþróttaskólanum þó 
hefur HSV uppfært þau:

- Fá sem allra flest börn til að iðka íþróttir
- Að fyrstu kynni barna af íþróttaiðkun sé jákvæð
- Að börn fái að kynnast sem flestum íþróttagreinum
- Að auka gæði þjálfunar
- Lækka kostnað heimila við íþróttaiðkun barna
- Auka grunnþjálfunarhluta æfinga, almenna hreyfingu, hreyfiþroska og hreyfigetu

Fjöldi iðkenda við íþróttaskólann er samtals 90 í 1. og 2. bekk sem þýðir 73% þátttaka af 
öllum börnum í þessum bekkjum í Ísafjarðarbæ. Í 3. og 4. bekk er fjöldi iðkenda 62 eða 56% 
þátttaka af öllum.  

Samkvæmt HSV er æfinga- og hugmyndafræði íþróttaskóla HSV eftirfarandi:

Aðalmarkmið hugmyndafræði boltaskóla HSV er: Einstaklingsmiðaðar æfingar og 
leikæfingar í smáum hópum með auknu erfiðleikastigi. Þjálfa færni, sjálfstraust og 
sköpunargleði hjá iðkendum. Gera leikinn skemmtilegan á æfingum og í leik.  Virða sigur en 
ekki meira en gott hugarfar og frammistöðu. Bjóða upp á öruggt og lærdómsríkt umhverfi 
sem mætir sem best þjálfunarmarkmiðunum.                         
Ávinningur iðkenda: Eykur leikfærni óháð leikstöðu og eigin færni. Nýtur íþróttarinnar betur 
á eigin vegum/óháð eigin færni.



Ávinningur foreldra: Fagmannlegt öruggt og lærdómsríkt umhverfi fyrir barnið þitt. Þú færð 
gæði fyrir þína fjármuni.

Samkvæmt HSV er agastefna íþróttaskóla eftirfarandi:

Iðkendur bera virðingu fyrir sjálfum sér og öðrum. Iðkendur læra góðan íþróttaanda. Ef 
iðkandi truflar æfingu með afgerandi hætti(allur æfingatími fer í að sinna hegðum 
viðkomandi) fær viðkomandi aðvörun. Ef iðkandi truflar aftur æfingu með afgerandi hætti er 
haft samband við foreldra. Ef iðkandi truflar æfingu í þriðja sinn þarf foreldri að fylgja 
iðkanda á æfingar. Ef iðkandi truflar æfingu í fjórða sinn er viðkomandi vísað frá æfingum.

Kostnaður og fjöldi æfinga
Skráningargjald íþróttaskólans er afar hógvært til að gera öllum kleift að vera með óháð 
fjárhagsstöðu heimila barnanna. Í haust voru þau um 9000 kr. fyrir önnina sem veitti börnum 
aðgang að 5 fjölbreyttum æfingum í hverri viku sem fara fram fyrir kl.16:00 á virkum dögum. 
Frá janúar til maí bætast svo við skíðaæfingar en þær hafa farið fram eftir kl.16:00 á daginn. 
Reynt er eftir fremsta megni að hafa sama framboð af æfingum í hverju bæjarfélagi en það 
veltur á hversu vel gengur að fá þjálfara á hverjum stað.

Framtíð íþróttskólans

Nú þegar íþróttaskólinn er kominn yfir til sveitarfélagsins er mikilvægt að staldra við og meta 
hvert Ísafjarðarbær vill stefna með hann. Á Ísafjarðarbær að halda áfram með skólann í 
óbreyttri mynd eða á að endurskoða hann? Sé vilji til þess að sveitarfélagið bjóði áfram upp á 
íþróttaskóla þarf að yfirfara hugmyndafræði og agastefnu skólans.

Sviðsstjóri skóla- og tómstundanefndar leggur til við skóla-, íþrótta- og tómstundanefnd 
að taka afstöðu varðandi framtíð  og stefnu íþróttaskólans.


